






Schio, dicembre 1999

 “ Nadal de Passaio ”

Nadal de passaio la xe ‘na trista premessa

saben che in chel giorno pi’ gente va a messa:

‘a par ‘na vetrina pa’ metarse in mostra,

chea dura fin tanto che gira la giostra.

E st’ano a sta sagra sarà tuto un corteo:

el xe questo ‘l nadal del gran Giubileo

e gnanca par caso o pa’ un colpo de genio,

xe anca ‘l nadal de fine milenio.

A xe un gran movimento de fole e fedei

e tutti par essar felissi, come fradei,

ma nando a rumare dentro i so cori

se trova purtropo lagnanse e rancori.

Chi xe che li sforsa a nar pelegrini,

a far tanta strada, pa ‘essar presenti e vissini

ai posti pi’ adati par lucrar l’indulgensa,

par espiar ‘e so colpe e pa’ far penitensa.

Xe ‘a fede che smove, se ocor le montagne;

la speransa che canbie bruture e magagne;

la carità chel Banbinelo a tuti elargisse,

a chi, convinto, la serca e’l So amore capisse.

Nadal de passaio vol metar in giusta evidensa

che pur el canbio de milenio no’ ‘a xe ‘na semensa,

ma ‘n evento da vivar co’ grande emossion

parchè, passà questo, xe fadiga ‘ver naltra ocasion.

Nadal de passaio fra i due mileni,

chissà sa meritemo de restare indeni

dopo aver stravasà ogni colmo e misura,

maltratando ‘a vita, le cossiense e ‘a natura.

Xe tanti i paesi in lota o in guera

soferense, morti, condission de bufera,

violense inaudie mirà a soprafare

tusiti inocenti drogà, costreti a copare.

La vita xe un dono sacro e inviolabile,

la nassita santa xe l’esenpio palpabile;

dal’Ano Santo arivi una tracia, un spiraio, 

e magari un miracolo de sto nadal de passaio.

Ma el nadal ne fa tuti ‘na s-cianta pi’ bravi,

‘l xe ‘a preseta de sale che ne fa un poco pi’ savi;

i taculini se svoda: strene, fiuri e ogni sorte de doni,

‘a someia ‘na corsa a chi riva essar pi’ boni!

I vissini de casa i riscominsia a parlarse, 

se i ga de bisogno i ritorna a iutarse,

nea vosse a se sente un tono gradevoe,

i conversa con calma in maniera amichevoe.

Cossì se intuisse chel nadal de passaio

vol essare un stimolo pa’ farse coraio,

a sradicar pregiudissi, soprusi e malani,

a farne vivare insoma da veri boni cristiani.

Alor sì ca se sente sonar le canpane:

socorendo ‘e persone straniere o italiane,

de naltro colore o co’un credo diverso,

le fa parte anca lore del stesso universo.

Co’ se vede ste robe a xe propio un bel segno

purchè ‘l sia convinto e fato co’inpegno

i xe picoli fruti de un grande messaio

che di sicuro xe pi’de un natal de passaio.

